
Чтобы Доброта и Любовь шли от сердца к сердцу, создавая в 
мире ауру Любви и милосердия».  

Көркем шығармашылық суреткердiң өзiндiк ерекшелiктерi, 

əлеуметтiк-мəдени, факторлары негiзiнде туындайтын əр-түрлi, 
əр-қайсысының дара мəдени-сезiмдiк əлемiн танытады. Бiздер 
«мəдени мұра», «мəдени фон», «мəдени атмосфера», «ұлттық 
психология» т.б. ұғымдарды тек өнер арқылы танып бiлемiз.  

Күнi бүгiнге дейiн кең етек жайған өнердiң негiзгi бiр саласы 
– өрнек өнерi, бiрнеше түрге бөлiнетiн өрнек халқымыздың 
тұрмысындағы əр-заттың сəнiн келтiрiп тұрған символикалық 
сымбат тəрiздi, ою ердiң қасында, төсек пен сандық бетiнде, 
сырмақ пен алашада, киiмдердiң етек, жағасында бəрiнде-де 
кездеседi. 

Көптеген мəселелер ендi ғана көтерiлуде. Бiрақ Гегель 
айтқандай, мəселенi дұрыс қоя бiлу оны ə-дегеннен жартылай 
дұрыс шешiп алумен пара-пар. 

Атап айтқанда, халқымыздың мəдени мұрасындағы ұлттық 
өнердiң даму процесiн зерттеуде салмақты талаптар мен 
ұмтылыстар бар. 

Көшпендiлер өмiр салтының өмiршең-де жемiстi болуының 
себебi, бұл өмiр таным, өмiр салт айналаны қоршаған табиғатпен, 
сол дəуiрдегi тарихпен, ғарышпен əбден үйлесiм тапқанда, қазақ 
үшiн «...өмiр болмыс пен тұрмыс философиясы əу бастан-ақ өзара 
тығыз едi.  

Əр нəрсенiң көп мағынасы дəлiрек айтқанда, бiрнеше қыры 
болады, кез-келген заттың мiндеттi түрде философиялық танымы, 
мəн-маңызы бар. 

Қазақтардың ойлау қабiлетiндегi синкретизм олардың 
тұрмыс-тiршiлiгi дүниенiң жаратылуы, космос пен адам олардың 

байланыс қатынасы, адамның ғылымдағы орны, мiндет-мұраты 
туралы кiтабы болып табылғандығынан көрiнедi» [1]. 

Ал, мұның барлығы ғылым жолымен ғана емес, миф, 
аңыздардағы, ертегi, эпостағы сезiмдiк, көркемдiк зерделеу 
арқылы табылады.  

Айталық қазақтың ұлттық бейнелеу өнерiндегi ғажап 
формалар жан-жануарлар, құс, жəндiктер жəне өсiмдiктер 
өмiрiнiң қалың, жағдай күйi, ондағы өзгерiстермен тығыз 
байланыстылығының көзге оңайлықпен шалына қоймайтын аса 
күрделi құбылыстары бейнеленедi. Осы құбылыс жағдайлардың 
қалыпты күйден көркемдік нақыш түрiнде əдептелiнуi, 
шығармашылықпен өзгеруi адам ағзасының психологиялық 
жағдайында-да маңызды факторлар болып есептеледi. 

Тал бойына қол өнерiнiң ағаштан, қайыстан, киiзден, 
бояудан басқа жасалатын барша құдырет-құпиясын толықтырып, 
соңғы үш-төрт мың жыл аясында ұдайы шыңдалумен болған, 
сөйтiп өнердiң тəңiрiне айналған қазақтың киiз үйiн алыңыз. Киiз 
үйдiң конфигурациясы жəне оның əр-бiр бөлшектерiнiң негiзгi 
қызметi-кереге, сағанақ, торкөз, желкөз, басқұр, шаңырақ, түндiк 
бiр-бiрiнде қаншама даналық, тiршiлiкке оңтайлық бiр-бiрiмен 
үйлесiп, ортақ шешiмiн тапқан. Ал, киiз үйдiң əшекейлерi мен 
жасау-жиһаздарында терең ойдың астарынан шыққан, талғамы 
биiк қаншама мəн-мағына жатыр. 

Күн бейнелi əшекейлер, ғарыш пен үндесiп жатқан өрнектер, 
қошқар мүйiз оюлар, күн мен əлемнiң бейнелерi, жұлдыздар, ай 
мен күннiң тақырыбындағы «жұлдыз», «гүл», «су», «ай» деп 
аталатын ою-өрнектер – осылардың бəрiнде-де айшықты астар, 
терең ой, шебер шешiмдер жатыр.  

Бүгiнгi таңда киiз үйдiң өнер туындысы ретiндегi қасиетi 
толық жойылып, тұтыну құралы ретiнде ғана сақталып отыр. 
Өйткенi киiз үй бұрынғыдай жеке шебердiң дəстүрлi талғамының 
туындысы емес, ғылыми-техникалық мүмкiндiктiң тасқынды 
өнiмiне айналды. Не болмаса, ғылым жүзiнде «скифский 
звериний стиль» деген скифтердiң даналық өрнегiн алайық [2].  

Əлемнiң əр тектi эстеттерi бiрауыздан мойындаған құдiреттi 
өнер бола тұра, тек өз заманына барша болмысын жарқырата 
(эстетикалық, сезiмдiк, сенiмдiк, қажет десеңiз – саяси-əлеуметтiк 
тұрғыда) қызмет еттi. Рас, бүгiнгi шеберлерiмiздiң қолына кесек-

кесек алтын мен асыл тастар берсеңiз, скифтердiң даналық 
өрнегiнiң көкесiн жасайтынына күмəн жоқ. Бiрақ ол бүгiнгi 
ұрпақтың шығармашылық сезiмiн қанағаттандырса-да, тарихи-
əлеуметтiк ортаның iшкi сұранысынан туған өнер бола алмас едi. 

М. Əуезовтың «терең философиялық» мəнi бар екi пiкiрi 
ерекше назар аударады. «Тамыры қурап құлаған бəйтерек, 
айдалада қураған шөп, қаусап құлағалы тұрған құз-жартас» 
аңызды тудырушылардың тыңның көтерiлуi мен топырақ 
эрозиясы: қырық жылға таяу уақыт бойы жүргiзiлген ядролық 
жарылыстар, космодром, айналаның бəрiн улап бiткен уран 
рудниктерi жəне Арал апаты т.б. апат, iндеттер туралы 
көрегендiкпен айтқандары емес-пе екен?  

Екiншi бiр назар аударатын тұсы - ата-бабаларымыздың 
мəңгiлiк өмiрдi бейнелеу өнерiнен табуы, өнердiң мəңгiлiк 
қасиетiн, ол болашақта да, техникалық цивилизациядан да биiк 
тұратынын сезiнудiң дəлелi емес-пе екен? 

Замана толқыны өнер теңiзiнiң жағалауында көркем өнердiң 
баға жетпес меруерт-маржандарын қалдырды, бұл – бағзы 
заманнан қалған сəулеттiлiк ескерткiштер, грек храмдары, мысыр 
пирамидалары, қытай сарайлары, мүсiн, лағыл тастар мен 
мəрмəрдан жасалған кереметтер, өткен дəуiрден адамдардың жай-
күйiн аңыз етiп шертетiн бейнелеу өнерi мен музыка. 

А. Янушкевич былай деген екен: «Қазақтың қалың 
кілемдерінің нұсқалары мүлдем жоғалып кеткен, бұрын құрылыс 
iсiне пайдаланылған қыр оюы, қырма өнерiнен қазiргi жұрттың 
бiлетiнi шамалы, оның рухы ерте-ме, кеш-пе, қазақ даласына енiп, 
жарық отын тұтататын болады». 

Айталық, ұлттық бейнелеу өнерiндегi бейнелеу өнерiнiң 
халықтың дəстүрiн таратудың методологиялық негiзi мен 
ұсыныстары жөнiндегi пiкiрлерге келсек, бұрынғы қалыптасқан 
маркстiк-лениндiк методология, оның зерттеу ұстанымдары мен 
əдiстерi бүгiнгi күн қажетiне мүлде сай келмей қалып отыр.  

Жаңа талаптарға лайықты ғылыми жүйеленген 
методологиялық негiздер орнықтыру, оның үстiне ұлттық 
бейнелеу өнерiндегi бейнелеу өнерiн шығармашылықпен iлгерi 
дамытуда бұрынғы қағидаларды сын көзбен қайта қарап, 
зерттеулердiң философиялық, ғылыми-педагогикалық, 

этнопсихологиялық ұстанымдары мен əдiстемелерiнiң өзiндiк 
ерекшелiктерiн ескеру қажет.  

Осы тұрғыда ұлттық бейнелеу өнерiндегi өрнек өнерiнiң 
шығармашылық дамуын парасатты түрде ғылыми сараптап 
шығып, талдап, екшеп, електен өткiзiп, оның объективтi ғылыми 
шығармашылық талаптарға, талғамға сай пайдасын болашақ 
ұстаздарға ұсынған жөн.  

Ізбасарларымызды халық өнерiнiң уызымен ауыздандырып, 
философиялық мəнi бар шексiз даналы дəстүрлерiмiздi танып-
бiлуге тəрбиелеу, ұлттық бейнелеу өнерiнiң көркемдiк 
дамуындағы үрдiс өнегелердi қанына сiңiру, сөйтiп олардың өз 
ұлтына деген махаббатын, мақтаныш сезiмiн ояту ертеңге 
қалдырмайтын басты мақсатымыз. 

Халық мұрасындағы ұлттық бейнелеу өнерiнiң көркемдiк 
дамуы əрбiр халықтың мəдени өмiрiмен бiте қайнасып жатқан 
қасиет, мəдени-философиялық, пiшiн, оның əлеуметiмен бiрге 
жетiледi. Сондықтан ұлттық өнердiң қай кезеңiнде болсын айтулы 
құбылыстар ұлттық өнер түрлерінде байыпталуы, гуманистiк 
тұрғыдан өркендей беруi қажет.  

